
Alba Rivas Santamaría

Alumna de Educación Social (campus de Ourense)
Colabora con Afrikable
www.afrikable.org

Afrikable é unha ONG situada na illa de Lamu, en 
Kenya, que loita polo apoderamento da muller a través 
do comercio xusto, xerando empregos e ofrecéndolles 
educación aos nenos e nenas da illa, entre outras 
moitas cousas. Fun dous veráns de cooperante e foi 
unha mestura incrible de sensacións e de aprendi-
zaxe, tanto no ámbito persoal,  profesional coma 
educadora social. Non imos cambiar África por un 
mes de cooperación, pero África si que nos cambia a 
todas as que por alí pasamos.  Ser cooperante, en 
calquera parte do mundo, é unha maneira de axudar a 
moitas persoas e a un ou unha mesma.

Grupo de mulleres dun dos poboados obxecto da cooperación (Illa de Namu, Kenya)

María Reimóndez

Grupo de Investigación en Estudos Literarios e Culturais, 
Tradución e Interpretación 
Socia fundadora de Implicadas no Desenvolvemento 
Presidenta da organización no período 1998-2013
www.implicadas.net

Traballar en cooperación ao desenvolvemento é traballar na 
intersección entre patriarcado e colonialidade. Por desgraza, 
despois de máis de 25 anos, podo afirmar que a reflexión 
crítica sobre estes conceptos é case nula. Existe un afán 
decorativo de introducir a palabra <<xénero>> nas formula-
cións de proxectos no canto de cuestionar de raíz as bases do 
propio sistema de cooperación. Entendida dende os feminis-
mos decoloniais, a intersección pon en dúbida o noso espírito 
de brancas salvadoras, a nosa ignorancia dos coñecementos 
das compañeiras do sur. Implica repensarnos e deixarnos 
transformar polas nosas outras, asumir as responsabilidades 
que como cidadás do norte temos. A min iso segue sendo o 
que me move a seguir colaborando cada día con Implicadas. 
Oxalá fósemos máis!

Traballadoras da nosa organización compañeira PDI en Támil Nadu (India) que traballan no noso 
programa de erradicación do infanticidio feminino en Salem (Salem, Tamil Nadu, India)

Colectivo de bibliotecas

Colabora con Cruz Vermella e con PROEM-AID
www.cruzvermella.org

En 2010 un grupo de bibliotecarias da Universidade de 
Vigo puxemos en marcha <<Libros por Haití>>, proxecto 
solidario destinado a recadar fondos para as persoas 
damnificadas polo terremoto que foron xestionados pola 
Cruz Vermella. Tratábase de vender dentro da universida-
de libros doados previamente pola comunidade universi-
taria, e implicala así en todo o proceso. Aínda que partiu 
dun grupo reducido de mulleres, pronto contamos coa 
participación de todo o persoal das bibliotecas dos tres 
campus. Animadas por esta experiencia, en 2017 debido á 
crise humanitaria das persoas desprazadas cara a Lesbos, 
poñemos de novo en marcha a iniciativa con <<Libros 
Salvavidas>> (os fondos destináronse á ONG 
PROEM-AID). Superáronse todas as expectativas de 
participación e de recadación, e confirmouse que perten-
cemos a unha comunidade solidaria.

Acto final de entrega de fondos recadados (fotografía do Duvi)

Belén Fernández-Feijóo

Profesora titular de Contabilidade de custos
Colabora coa Fundación Mozambique Sur e coa 
agrupación estratéxica Ecobas
www.mozambiquesur.org
ecobas.webs.uvigo.es

A palabra cooperación é feminina. A acción de coopera-
ción é tamén en esencia feminina. Síntome persoalmen-
te involucrada con dúas organizacións de cooperación. 
A primeira, moi preto, é Aldeas Infantís. Organízase a 
vida das nenas e nenos alí acollidos en casas, cunha 
<<nai>> ao fronte, como responsable do fogar que se 
crea. Visitei a segunda, Fundación Mozambique Sur, en 
2017. No poboado de Massaca, a sanidade, a educación 
e o apoio ás persoas máis vulnerables deséñanse por e 
para as mulleres porque sen elas non se pode mudar a 
sociedade. Por certo, no grupo de 14 cooperantes co que 
traballei, 12 eramos mulleres. A cooperación é feminina. 

María (cooperante). Foto cedida por Belén Fernández-Feijóo

Malena de Jesús
Profesora de Psicoloxía social (campus de Ourense)
Colaborou no fortalecemento da Rede de Mulleres Autarcas 
de Mozambique a través do Fondo Galego de Cooperación 
e Solidariedade
www.fondogalego.org 

De entrada, xerábame certa ansiedade a responsabilidade que 
implicaba colaborar neste proxecto, novo para o Fondo Galego, ao 
que felicito polo seu traballo en cooperación ao desenvolvemento, 
pero moitísimo máis para min, novata como era en voluntariado 
internacional. Agora ben, nada que non puidese artellar botando 
man de certas <<ferramentas>>: mente aberta, medos fóra e 
aprender todo o que se poda a carón das mulleres mozambica-
nas. A ver se da colaboración mutua se consegue avanzar, seque-
ra un chisco, cara á moi esquiva equidade de xénero. Entendo 
moito mellor a día de hoxe que os prexuízos só se poden susten-
tar dende o medo, a inseguridade, a defensa contra vento e marea 
das nosas particulares <<zonas de confort>> e, por riba de todo 
iso, desde o descoñecemento máis absoluto. Cantas cousas 
temos en común con persoas que habitan a miles de quilómetros 
da nosa terra! Que semellantes chegamos a ser! 

Malena de Jesús cunha compañeira pertencente á Rede de Mulleres Autarcas

Carmen M.ª Abreu Fernández

Profesora da Escola de Enxeñaría Industrial (campus de Vigo) 
Coordinadora do proxecto de cooperación internacional 
cofinanciado pola AECID. Impermeabilización de cubertas 
de vivendas elaborada con material reciclado para familias 
vulnerables do municipio de Calimete

O obxectivo do proxecto foi a produción e a aplicación de 
impermeabilizantes de cubertas. As cubertas fabrícanse 
cun material composto, que utiliza entre outras cousas 
goma dos pneumáticos usados. Este tipo de solucións 
sostibles e innovadoras resolven por una banda, o impac-
to ambiental que ocasionan estes materiais e por outra, 
axudan a solucionar un dos grandes problemas dos 
sectores máis desfavorecidos da poboación de baixos 
ingresos. En Cuba, o problema da vivenda  segue a ser 
unha necesidade básica para solucionar que afecta 
especialmente os sectores máis desfavorecidos da 
poboación. As mulleres e os nenos e nenas seguen a ser 
os que máis padecen a desigualdade.

Última visita realizada no lugar onde se levaron a cabo as vivendas (barrio Sandino, Calimete, Cuba)

África González Fernández

Directora do Cinbio. Catedrática de Inmunoloxía
Colabora coa fundación galega Balms para a Infancia
www.fundacionbalms.org.es

Colaboro coa fundación galega Balms para a Infancia e 
son madriña dunha nena. Como nai de dous fillos, consi-
dero que é o noso deber darlles a oportunidade aos 
menores, atendendo non só as súas necesidades 
básicas, senón ofrecéndolles unha educación que lles 
permita ser independentes, tanto mental como economi-
camente, no seu futuro. Actualmente son a presidenta da 
Sociedade Española de Inmunoloxía. Compaxino as 
tarefas de docencia e de investigación con actividades 
divulgativas en centros educativos, e en charlas para 
atraer nenas cara o ámbito científico e tecnolóxico. Así 
mesmo, fun convidada pola Unión Europea a participar en 
eventos para mellorar a situación da muller en países en 
vías de desenvolvemento.

África González Fernández

Elena Sánchez Trigo

Catedrática de Tradución e Interpretación
Colabora con ASEM-Galicia
www.asemgalicia.com

Desde 1997 axudo na tradución de textos da Association 
Française contre les Myotpahies (AFM-Téléthon) co obxec-
tivo de achegarlle á nosa sociedade a información máis 
actual e completa sobre enfermidades neuromusculares. 
Nesta iniciativa implico así mesmo estudantes de fin de 
grao para favorecer a súa formación nun contorno de 
tradución profesional e socialmente responsable. Parale-
lamente, desenvolvo unha liña de investigación sobre 
tradución de textos médicos con diferentes proxectos, 
publicacións, teses de doutoramento e creación de recur-
sos multilingües como RERCOR (portal de recursos 
multilingües sobre enfermidades raras). Esta coopera-
ción estable entre ASEM-Galicia e a Universidade de Vigo 
é unha mostra das sinerxías xeradas pola universidade 
na súa relación coa sociedade.

Elena Sánchez Trigo

Mina Shayan

Alumna do Programa de doutoramento en estudos literarios
Colabora con Médicos do Mundo
www.medicosdelmundo.com

Son investigadora en estudos de xénero na Universida-
de de Vigo. No ano 2016 tiven a oportunidade de 
colaborar con Médicos do Mundo nas illas de Lesbos e 
Chios, traballando de intérprete coas persoas refuxia-
das que fuxían da guerra cara a Europa. Considero que 
o traballo de cooperación é unha ferramenta de control 
e de dominio dos gobernos que exercen cara aos países 
<<subdesenvolvidos>>, unha forma de inculcarlle a 
ideoloxía occidental a unha sociedade allea a este xeito 
de pensar e de ver o mundo. Os intereses económicos, 
ideolóxicos e políticos son as motivacións principais 
deste labor. Trátase dunha mirada paternalista que de 
novo é branca e quere <<salvar>> o mundo. A proble-
mática de xénero volve ser instrumentalizada para 
acadar metas imperialistas. 

Mina Shayan nunha acción de protesta «Por un camino seguro» en Lesbos (Grecia)

Ana Luna Alonso

Profesora de Tradución e Interpretación
Socia fundadora de Implicadas no Desenvolvemento (IND)
Secretaria da organización no período 1998-2008
www.implicadas.net

A miña implicación en IND nace coa organización en 1998. 
Foi María Reimóndez, mentres era alumna da Licenciatura 
en Tradución e Interpretación, quen me convenceu do 
atractivo proxecto en que me embarquei dez anos de 
maneira activa. O meu papel estaba en Galicia e dende aquí 
exercín labores de secretaría, participei en actividades de 
formación e de sensibilización, e contribuín cos proxectos 
de apoderamento a cambiar a vida de moitas persoas, 
sobre todo mulleres e crianzas, na India e en Etiopía, con 
conciencia galega e na procura da igualdade de xénero. 
Son socia e sigo atenta a ese traballo crítico e solidario que 
quere transformar o noso mundo coa convicción de que 
non se pode rachar coa desigualdade entre países ricos e 
pobres sen antes erradicar a discriminación de xénero. 

Acción de IND en Santiago de Compostela (Ana Luna: fila inferior, cuarta empezando pola dereita)

Maribel del Pozo Triviño

Profesora de Tradución e Interpretación. Coordinadora 
do proxecto europeo Speak Out fot Support (SOS-VICS)
Colabora coa Asociación Faraxa. www.faraxa.es

As mulleres estranxeiras vítimas da violencia de xénero 
afrontan unha dobre discriminación: por seren mulleres e por 
seren estranxeiras. En moitas ocasións, ademais, non enten-
den ou falan a lingua do país de acollida, polo que a interven-
ción de intérpretes no seu trato coa administración e cos 
servizos públicos e asistenciais faise indispensable. En 
colaboración coas ONG e con profesionais da xudicatura, a 
medicina clínica e forense, a policía, o traballo social etc., así 
como con persoal académico e profesional doutros países 
como Australia ou Canadá, traballei para identificar os princi-
pais problemas de comunicación entre as vítimas estranxeiras 
e as/os profesionais dos servizos públicos, e para formar 
intérpretes que realicen o labor de intermediación lingüística e 
cultural con perspectiva de xénero e formación especializada. 
Este traballo comezou no ano 2012 co liderado do proxecto 
europeo Speak Out for Support (SOS-VICS) e continúa a ser na 
actualidade a miña principal liña de investigación.

De esquerda a dereita: Doris Fernandes, investigadora; Rosana Fernández, médica de familia; M.ª José de la Fuente, 
médica forense; Maribel del Pozo, docente e investigadora; Paz Filgueira, xuíza; e Silvia Pérez, socióloga

Xavier Simón
Profesor na Área de Economía Aplicada e membro do 
Grupo de Investigación en Economía Ecolóxica, 
Agroecoloxía e Historia da Universidade de Vigo
Colabora con Amigos da Terra. www.amigosdaterra.net

Participamos no proxecto <<Método biointensivo: innovación 
para a produción agroecolóxica de alimentos a nivel familiar en 
Nicaragua>>, coordinado por Amigos da Terra España e 
financiado pola AECID. Ao ser un dos países máis pobres de 
América latina, en Nicaragua tamén existe unha forte desigual-
dade de acceso aos recursos e unha acusada marxinación das 
mulleres. O proxecto, en colaboración con asociacións locais 
como o Instituto para la Promoción Humana (INPRHU), a 
Federación Entre Volcanes (FEV) e a Red de Mujeres de Ometepe 
(REMO), contribuirá a mellorar a seguridade e a soberanía 
alimentarias das comunidades implicadas, promovendo as 
relacións de igualdade e de corresponsabilidade no canto das 
de dominio e subordinación. O método biointensivo de producir 
alimentos require menos auga, menos terra e menos enerxía 
externa para obter unha maior produción. A través deste 
método, as familias dispoñen de alimentos de calidade para 
contribuír a unha dieta máis equilibrada.

Xavier Simón (no centro da foto) no Centro de referencia Biointensivo NICAPHOTO (municipio de Nagarote, 
departamento de León, Nicaragua). Fotografía de Gerardo González, Amigos de la Tierra España

